Отчет

о проведенных мероприятиях по акции 

«Мин татарча сөйләшәм»
1. Мероприятие: ветеран укытучы Сәетшина Гөлфия Әшрәфулла кызының тормыш юлына, укытучылык хезмәтенә һәм иҗади эшчәнлегенә багышланган кичә  “Җирдә якты эзең калсын”.
2. Кол-во участников: 15 человек.

3. Фото:

4. Сценарий

Сарман аграр көллияте

“Җирдә якты эзең калсын”

(Ветеран укытучы Сәетшина Гөлфия Әшрәфулла кызының тормыш юлына, укытучылык хезмәтенә һәм иҗади эшчәнлегенә 
багышланган кичә)

Кичәне әзерләделәр: тарих укытучысы Сафаргалина Р.С.

татар теле һәм әдәбияты укытучысы Шаймухаметова Г.Н.
Сарман, 2010

Максат: 
1. Туган җиргә, туган телгә, хезмәт кешеләренә кадер – хөрмәт, ихтирам тәрбияләү.

2. Туган телдә сөйләм күнекмәләрен үстерү, аралашу мөмкинлекләрен киңәйтү.

3. Милли үзаң, граңданлык активлыгы тәрбияләү.

4. Туган тел укыткан, аны пропагандалаган шәхесләр белән танышу, аларга карата кызыксыну һәм ихтирам тәрбияләү.

Җиһазлау:

Г. Ә. Сәетшина турында презентаия, “Җирдә эзең калсын!” дигән китабы, эшләгән хезмәтләре, кул эшләре, альбомнар, фото рәсемнәр.
Кичәдә катнашучылар: Сарман аграр көллияте укытучылары, мастерлар, укучылар (93), чакырылган кунаклар (11)
Алып баручы: Хәерле көн, хөрмәтле кунаклар, укучылар!

Кайчандыр, инде бик күптәннән, Фәнис Яруллин иҗаты белән танышканда, мине шундый юллар тетрәндергән иде. Алар хәзер дә хәтер сандыгымда саклана.

“Язмыш синең тез астыңа китереп сукса – егылмас өчен якасына ябыш. Утларга салса, үзең аннан да көчлерәк ян, шул вакыт аның кызуын сизмәссең. Суларга ташласа, күбек булып өскә күтәрелмә, асылташ булып, төпкә бат, ялтыравыгыңны күреп, чумып алырлар. Тузан итеп һавага күтәрсә, яңгыр тамчыларына ияреп җиргә төш. Карурманнарда адаштырса, кояшка карап юл сайла. Ташлар белән бастырса, чишмәгә әверелеп, иреккә ургыл. Җиргә күмсә, орлык шикелле тишелеп чык. Җилкәнеңне җилләр екса, йөрәгеңне җилкән итеп күтәр. Нинди генә очракта да җиңәргә өйрән. Көчле рухлылар гына максатларына ирешә алалар. Түземнәр генә бәхеткә лаек.”

Бүгенге кичәбезнең төп героинясы нәкъ әнә шундый уттан да яктырак янучы, авырлыкларга бирешмичә, кояшка карап юл сайлаучы, чишмә күк һәрвакыт үз юлын табучы, уй – хыялларын җилкән итеп күтәрүче көчле рухлы шәхес- үзенең бөтен гомерен, көчен, тырышлыгын балалар тәрбияләүгә багышлаган олы педагог, яшь буынга белем һәм тәрбия бирү өлкәсендәге уңышлары һәм фидакарь хезмәте өчен Татарстан Республикасының атказанган укытучысы, Россия Федерациясенең техник һөнәри белем бирү отличнигы, хезмәт ветераны Гөлфия Әшрәфулла кызы Сәетшина. Рәхим итеп каршы алыгыз! 

(Гөлфия Әшрәфулловнаны сәхнәгә чакыру)

Алып баручы: Менә шушы уңышларга китергән чишмә башы кайлардан юл алган соң?

(Сөйләү презентация белән бергә алып барыла)

Баксаң, күрше Зәй районы Югары Мәлем авылы кызы икән Гөлфия апа. Бу авыл әле хәзер дә аның турында якты хатирәләр саклый торгандыр. Хәтер томаннары артында әтисе Әшрәфулланың сурәте торып калган. Ул элемтә бүлегендә эшләгән җиреннән 1942 елда сугыка алына. Бер атнадан укытучы Хәнифә апа өендә Гөлфия- өченче бала туа. Берлинга кадәр барып җитеп авылга исән-сау әйләнеп кайту бәхетенә ирешкән солдатны каршыларга әнисенә ияреп 3 яшьлек Гөлфия дә чыга.

Элек-электән шулай килгән бит: һәр ата-ана үз баласын укымышлы, эшкә яраклы итеп күрергә тели, аңа бәхетле киләчәк юрый. Әнисе Хәнифә апаның һөнәре Гөлфиянең күңеленә хуш килә. Ул авылда башлангыч сыйныфта укыганнан соң Зәйгә рус мәктәбенә белем алуын дәвам итәргә китә. И-и, ул еллар! Берсеннән-берсе яхшы холыклы, ярдәмчел укытучылар, дуслар-классташлар, ямьле Мәлем буйлары! Гөлфиянең яшьлеге әнә шундый матур хатирәләр белән бәйле. Зәйдә урта мәктәпне тәмамлаганнан соң икеләнеп тә тормыйча Югары Мәлем мәктәбенә татар теле һәм әдәбияты укытучысы булып эшкә килә. Кызының үз һөнәрен дәвам итүенә, укытучылыкны сайлавына әнисе сөенеп туя алмый.

- Әнием, педагог буларак үз тәҗрибәсе белән уртаклашырга, ана буларак үгет-нәсихәт бирергә бик ярата иде. Шул чакларны хәзер дә сагынып искә алам, - ди Гөлфия ханым. Киңәш-табыш яхшы нәрсә, алай да югары белем алу кирәклеге турында уй тынгылык бирми аңа. Гөлфия шул ук елны читтән торып Алабуга дәүләт педагогия институтына укырга керә. Бер үк вакытта колхозның комсомол оешмасын да җитәкли. Нәкъ шул елларда күреп алалар да инде яшь кызның тырышлыгын, оештыру сәләтен. 1963 елда, Зәй белән Сарман районнары кушылып алган чорда ВЛКСМның Сарман райкомына эшкә чакыралар. 

Яшьнәп үткән яшьлек! Мәгънәле үткән яшьлеген сагынып һәм бик яратып искә ала Гөлфия апа.

- Ул чорларда төнге 11-12ләрсез өйгә кайтып кермәдек. Һәр атнада клубта йә концерт, йә спектакль куя идек. Заллар шыгрым тулы. И-и, ул без үткәргән кичәләр! Бер биш кеше оештырып, ялкынланып йөрибез, тагын 60 лап активистыбыз бар. Сугышчан комсомол дружиналары оештыру, комсомол-яшьләр фермалары төзү, очрашулар үткәрү дисеңме- берсе дә калмады.

Гомер пар канат белән матур. Без дә Сарман егете Маес Сәетшин белән кавыштык. Ул чагындагы идеология секретаре Мөҗип Низамиевның әйткән сүзләре хәтердә калган: “Үзегез башкарган эшне иң кирәклеләрдән санасагыз гына аның нәтиҗәсе булыр. Шушы гади генә тоелган фикерне гомер буе маяк итеп алдым,”- Гөлфия Сәетшина.

1975 елда Сарман районы үзәгендә 25 нче һөнәри-техник белем бирү училищесы ачыла. КПСС райкомы Г. Сәетшинаны училищега директорның тәрбия эшләре буенча урынбасары итеп юллый. Гөлфия Әшрәфулла кызы тормышында мавыктыргыч та, тынгысыз да өр-яңа чор башлана. Юл ачучыга һәрвакытта да авырга туры килә торгандыр. Авыл хуҗалыгы өчен белгечләр әзерләүгә үзенең 28 ел гомерен багышлаган Г. Сәетшина бүгенге көндә дә якын-тирә район авыллары өчен кадрлар әзерләп чыгаручы училище белән чиксез горурлана. Педагог училище тарихына матур сәхифәләр язып калдырган.

Холкы белән яңалыкка омтылучан кеше ул. Менә бер генә мисал: 1991 елда училищеда беренче тапкыр тәрбиячеләр төркеме ачылды. Гөлфия Сәетшина бу эшкә бик теләп алынды, 3 ел уку чорында бу коллектив тату бер гаиләгә әверелде дә куйды. Һәм, әйтергә кирәк, бу төркемдә укучылар һөнәрләрен дөрес сайлавын тормышта да расладылар. Гөлфия апалары белән берлектә алар күпме ятимнең, инвалидның күңел яраларын бәйләргә тырыштылар.

Гөлфия ханым кылган гамәлләре, үз-үзен тотышы белән кызларга үрнәк була белгән. Шул елларда Г.Сәетшина кулы астында белем тәрбия алган ул кызларның күбесе тәрбиячеләр, укытучылар булып эшлиләр. Кызыл диплом алган 4 кыз югары уку йортын тәмамлаган. Алар һәр 5 ел саен очрашып педагогка рәхмәтләрен белдереп торалар. Остазларына булган олы ихтирам һәм хөрмәтләрен шигъри юлларга салганнар:

Киек казлар җылы якка китә,

Без кайтабыз сиңа көзләрен.

Каршы аласың син әнкәй кебек,

Назлап сөеп һәрбер  кызыңны.

Үз балаңдай күреп, Гөлфия апа,

Өләшәсең йөрәк җылыңны.

Шушы юллар гына да педагог турында күп нәрсә сөйли.

Тормышын да, язмышын да матур, мәгънәле итеп яза алган Гөлфия ханым гаиләсендә бик бәхетле. Яшьлегендә кавышкан-табышкан Маес Сәетша улы белән тигез-матур гомер кичерәләр. Берсеннән-берсе акыллы, уңган 2 кыз һәм 1 ул үстерделәр.

Гомер көзенә кереп барганда Гөлфия апабызның тагын бер таланты ачыла. Ул иҗат итә башлый. Соңгы елларда язган барлык мәкаләләрен, очеркларын туплап, аларны китап итеп бастыру бәхетенә иреште. Гөлфия апа үзенең китабын бик тә мәгънәле итеп “Җирдә эзең калсын” дип атаган. Үзеңнән соң җирдә якты эз, менә шундый истәлек калдыра алу бик олы бәхет. Без бүген Гөлфия апаның шушы иҗат җимеше булган китабын тәкъдим итү кичәсенә җыелдык. “Җирдә эзең калсын”  дигән әлеге китап хәзерге татар яшьләренә үрнәк - өлге булып тора.

Гөлфия апа, рәхим итегез.

(Гөлфия апа чыгышы)
Сәетшина Гөлфия Әшрәфулла кызы чыгышы: Хәерле көн, хөрмәтле кунаклар, укучылар!Минем укытучы хезмәтеннән туктаганга инде биш кенә ел бар. Ләкин училиәеда эшләгән елларым бер татлы төш булып хәтердә калган. Чөнки тәм табып, эшемне яратып, рәхәт итеп башкардым. Бүген дә көллияткә аяк атлап керүем, сезгә авыз тутырып укучылар дип дәшә алуым белән мин бик тә бәхетле.

Гомерем буе мин укытучы булдым, гомерем буе укыдым, гомерем буе укыттым. Күбрәк белгән саен туган телемнең бөеклегенә, халкымның акыллылыгына, зирәклегенә соклануым арта гына иде. Үз вакытында миңа бик күп йөрергә, бик күпләр белән аралашырга, хәтта чит илләргә дә чыгарга туры килде. Татарларны һәркайда беләләр, хөрмәт итәләр, татар әдәбияты белән кызыксыналар. Укытучы буларак, татар буларак, мин телебезне, халкыбызны бик тә хөрмәт итәм. Телебезне яшәтәсем килә. Чөнки тел язмышы милләт, халык язмышы белән тыгыз  бәйләнгән, тел ул-милләтнең бүгенгесе һәм киличәге дә. 

Гомерем буена миңа гел яхшы кешеләр генә очрады. Лаеклы ялга чыккач, халкымның йөзек кашы булган менә шул кешеләр турында сөйлисем килде. Менә шулай “Җирдә эзең калсын” дигән хикәяләр, очерклар китабы туды. Хикәя-очеркларымның геройлары безнең арада яшиләр, шатланалар, борчылалар, балалар үстерәләр, хезмәт куялар. Алар-тормыш нигезләре.

Укучылар, килгән кунаклар китабымнан үзегезгә кирәк фикерләрне табарсыз дип уйлыйм. Беркайчан да татар телегезне онытмагыз, татарча сөйләшегез. 
Алып баручы:

Кеше кайчан матур була?
Кеше матур шул чакта:

Башкарларны чакырганда

Үзе янган учакка;

Ятлар белән танышканда,

Күзләре җылынганда,

Шул рәхәтнең җылылыгын

Җаның белән тойганда.

Кеше кайчан матур була?

Кеше матур шул чакта-

Шатлыкта да, кайгыда да,

Туганнар җылысын тойганда.

Гөлфия апа туганнары белән бәхетле. Бер ананың биш шатлыгы, кайчакта биш кайгысы булган туганнар барысы да исән-сау, апаларын олылап, хөрмәт итеп яшиләр. Шуның өстенә аларның һәрберсе бик тә сәләтле, үзенчәлекле шәхесләр. Бер генә сызгырдым, хәзер килеп җиттеләр ди Гөлфия апа кызык итеп. Мирас абый, Гөлия апа,  авылдашлары  Разия апа, сәхнә сезнеке, рәхим итегез!

(Туганнарының чыгышлары)
Алып баручы: “Җирдә эзең калсын” . Бу сүзләрнең мәгънәсенә кайта-кайта уйланасың. Якты эз- бу бит синең гомереңнең дәвамы, балалар, оныклар да дигән сүз. Якты эз булып алар кала, алар синең нәселеңне дәвам итә.

Гөлфия апага, их үтте яшьлегем, кайтырга иде шул чакларга дип бер дә уфтанып, моңсуланып утырасы түгел. Аның яшьлеге кызлары, улы, оныклары булып, Гөлфия апаның нәкъ үзе булып көн саен елмаеп-көлеп килеп керәләр. 

Көмештәй чыңлый йөрәктә 

Яшьлегем моңы минем,

Эх, шул онытылмас көннәрдән

Бер урап кайтыр идем,

Ак аргамакка атланып,

Яшьлеккә җилер идем.

Сәхнәләргә менеп, бер тыпырдап биер идем.

Эльвина, кызлар, әбиегезнең яшьлеген искә төшереп, бер биеп күрсәтегез әле.

(Кызлар биюе)

Алып баручы: Ә бу егет Сәетшиннар нәселен дәвам итүче, Гөлфия апаның иң яраткан оныгы – Илназ. Илназ әбисенең иҗат кичәсенә үзеннән дә олы баяны белән килгән,  әбисенә бүләк итеп бик тә матур көй әзерләгән.

(Илназ баянда татар халык көе “Күбәләк”не  уйный)
Алып баручы: Хәзерге акылым белән уйлыйм да, үземчә шундый нәтиҗә ясыйм: безнең училищеда Гөлфия апа белән бер чорда  һәрберсе дөнья бәһасе торырлык шәхесләр эшләгән икән бит: Илфат абый һәм Нәҗибә апа, сугыш ветераны Зәкәрия абый, Тәзкия апа, Люция апа һәм бүгенге кунагыбыз Лена апа. Лена апа, сүз сезгә, рәхим итегез!

(Зарипова Лена Нәҗиповна чыгышы)

Алып баручы: Гөлфия апа холкы-табигате белән яңалыкка омтылучан, мавыгучан кеше. Үз вакытында училищеда тәрбиячеләр төркеме аның тырышлыгы белән генә ачылды һәм эшләде дисәм, һич ялгышмам. Кайчандыр бу төркемне тәмамлап, югары белем алган кызлар инде үзләре тәҗрибәле тәрбиячеләр, укытучылар.  Аларның да Гөлфия апаларына әйтер сүзләре бар. Рәхим итегез!

Укучыларының рәхмәт сүзләре:

Гөлфия апабызга без, тәрбиячеләр төркемендә укыган кызлар, бик тә рәхмәтле. Ул безне үз тиңе итеп, аңлап, чын шәхесләр итеп тәрбияләде, туган телебезне, туган җиребезне яратырга, матур итеп чип-чиста итеп татар телендә сөйләшергә өйрәтте. Бу җырыбыз укытучыөбызга олы рәхмәт булып ирешсен иде.

Гайнетдинова Гөлнур башкаруында “Сез иң гүзәл аеше икәнсез” дигән җыр яңгырый.
Алып баручы: Моннан бик күп еллар элек, Гөлфия апа, сезгә атап, шундый шигырь юллары язылган иде. Ул вакытта әле сез бик күпкә яшь идегез. Ләкин бүген дә, нишләптер, шул юлларны кабатлыйсы килә.

Туган көнгә чакырам дип,

Кичә телефоннан шалтыраттың.

Кызлар дип торам

Бигрәк матур икән тавышың.

Картаям бит инде дисең,

Ә үзең шат көләсең.

Матур үткән тормышыңның

Кадерен беләсең, күрәмсең.

Чәчләреңдә юк әле ак бәсләр дә

Әллә инде, чукынмыш, манасың,

Башкалар зарланган тормыштан да

Әллә инде кызык, ямь табасың.

Беркайчан сүнмәсен, сүрелмәсен

Күңелеңдә өмет чаткысы

Син кабызган учакның

Бар бит әле озак балкыйсы.

Саулык-сәламәтлек, иҗади уңышлар сезгә! 
5. Результаты:

Кичә татар телендә алып барылды. Барлык чыгышлар, җыр һәм шигырьләр дә саф татарча яңгырады. Укучылар белән кунаклар арасында дустанә җылы мөнәсәбәтләр урнашты. Кичәнең төп герое – Г.Ә. Сәетшинага укучылар кызыксындырган сорауларын бирделәр. Кичә бик җанлы, кызыклы узды. 

6. Вырезки из публикаций:

